
Yakobo
Tshipita 1
1. Emi Yakobo, bos'olemo bonda Nkumundjeyi la Nkumu Yeso Kilisto,
eele ngili benkama l'ephe itshanganaki, ndoololinga inyauma. 
2.  Bainami,  losalanganaka fula  ayal'inyo la  djeelo,  la  bomekano bonda
yôphpyôpho. 3  Leeyaka mbo bomekano bonda yimelia lin'inyo iyokitaka
nda inyo yêya litshingikala. 4 Etshilanganelo ene likundoliaka elongonyelo
enda bolemo,  n'inyo lilongana la  likokiama seenda bane baaphosaambe
nkula eemba. 5 Nkula omoli nd'ateny'aninyo aosamba mpima, nko aande
yootsha eele Nkumundjeyi ooyali likayaka bonto l'onto, ko ande aokokaya,
aphong'ophaangola. 6 Nko ande yootsha la yimelia, apha laikokoli lalika,
bosi  likookoli  ayali  seenda  baphokota  banda  ntando,  bâphokiama  la
lompoopo.  7  Bont'osoko  atokaneliake  mbo  aokaya  eemba  meele  Apha
Nkumu. 8 Bon'osoko ayali la betem'ephe, aphoyali l'iyema inda soosolo. 
9  Win'iso ookitaliemaki aayale l'osalu djoyi linda baokolelia. 10 La, one
ooyali  laikindja  ayale  l'osaalu andokitelia  iyo,  laalika aokotshua seenda
lilembo lindailo. 11 Laalikaaand'ala iyana boolo, ngenge linyeliaka bailo,
balembo likueke n'anse, bolangala bond'alembo bako lisilaka.  Seeko nde
seeyala lomi basi likondja la baoyi bandiyo. 
12 Bonto ootshingingala nda baoyi banda yolo aokoyala l'insonyi, laalika
aalekol'ande baoyi baiko mpamba, baokokaya losala londa nkoso londa
loomo, looki Nkumu otangiaka bane band'olonga. 
13 Aayala bonto nda bomekano boomoli, atosangake mbo Nkumundjeyi
oosomeka, laalika Nkumundjeyi aphomekame la baoyi baan'ombe, ande
aphomeke  bonto.  14  Aye,  bonto  l'onto  ayali  limeekaamaka  aasum'ande
bomele la  nsaki enande en'ombe. 15 M'ako,  nsaki eko eekoyala seenda
djemi  nda  botem'onande  nd'eko  yoota  bombe ;  wokeende  bombe
boolekola, boko yootaaka beweli.
16 Baind'iso banda lolango, lototshuyamake. 17 Eemba bia end'olotshi la
nuaa liyalaka  nko mma loola,  eko liketelaka  meele  nkolo y'iyane,  andi
aphotshikitane,  ande  liyalaaka  botshuako,  botshuako.  18  Mma  lolango
lonande mele, ande ootossokolaki la djoyi linande linda soosolo nda iso
liyaala seenda mamo ind'atango inda aangelo enande bia. 
19  Bainami  baalangemi,  leeyaka  baoyi  bane.  Bonto  bia  ooke  fafa,
atotephelake l'iyango, atokonake nkele fafa. 20 Laalika akone bonto nkele,
apheye liphonga baoyi banda Nkumundjeyi. 21  Asoko liimola baoyi bia
ban'embe.  Limeliaka  djoyi  linonama  nd'etem'eninyo  la  wee ;  liko  nde
liikiko yiika nyomo eninyo. 
22  Loyalaka  bakeli  banda  baoyi,  apha  nko  yookaka  lintolo,  nda



liyatshuyaka.  23  Wook'ende  bonto  aoyala  nko  yookaka  aphokele,  ande
ayali  seenda  bonto  oophala  elongi  enande  nda  ilendedia.  24  Laalika
ayaaphal'ande  nda  ilendedia,  an'im'ande,  ande  yoophelaka  liliilingi
linande.  25  Bonto  oophala  lingembe  l'indassimba  linda  liyaulamela  la
otshingingala  nkoko,  aphoyale  bont'oondoka  baoyi  la  yophelaka,  ande
liyaalaka bokeli bonda baoyi bondokaande. 
26  Aakanelia  bonto  mbo  ande  ayali  bonto  oomemia  Nkolo  soosolo,
nkin'andeaphotomanye lolemu lonande,  ande ayaalimba nd'otem'onande.
Bomemielo  bonande  boyali  mpâmpa.  27  Bomemielo  bonda  soosolo,
boopha  l'ikokongo  nda  baiso  banda  Aph'endiso  Nkumundjeyi  boyali
seene : likenda iyophala baana ya itshike la baali baaki belio nda djeelo
linddiyo, la iyaatomanya nda lisamba liyali la bombe boomoli nda baoyi
bana motshi.

Tshipita 2
1.  Bainami,  lotokata  yimelia  lina  Nkum'endiso  Yeso  Kilisto,  Nkumu
end'ontombo,  yaamanya l'ishonoli  in'anto. 2  Nkina  bont'omoli  yootshua
nda  loolu londa  emeemielo  en'inyo  ambolota  lophete  londa  paunyi
nd'osayi,  amboolota  litoo  lind'asimba,  la  onkina  bosi  boola,  amboolota
litoo  l'in'ombe  aakotshua  laande ;  3  Wook'ende  baimelia  bonto
oombolotaka  bolotshi  mbo  :  ulama  nd'itetenyi  ind'olotshi ;  bosi  boola
losoosangela  aayiinyo  emale  mpene,  nkula  mbo  ulama  nd'as'ekolo
benami ; 4  Asoko apha lookela laokenge ndatey'anninyo? Asoko luphute
liyalema  banto  baakela  baoyi  nda  kolonge,  looyala  banto  baayali  la
nkanelia in'embe? 
5  Bainami  banda  lolango,  lokolia.  Nkumundjeyi  atokolande  basi  boola
m'amotshi  n'ande  y'ongia  nda  yimelia,  nd'iyo  liyala  bekitshwa  benda
wahamelo  bookiande  otongiaka  banto  band'olanga?  6  Wook'ende
lootshiyola  basi  boola  basi  liyonga  baphoyali  nde  bane  baalokotana  la
lilotomba beloko? 7 Iyo baphotole nde lina line yainene lileet'iyo? 
8  Wook'ende  lookata  engembe  eeleki  bonene  ndaakotelo  mbo:  Lilanga
wiindawe seelangawe, asoko lookela bolotshi. 9 Wookend'ende looyala la
okengeeel'anto,  inyo  lookela  bombe,  baokolokolaseenda  badjaaki
yaingembe bia.  10  Bonto  bia  ookata  engembe bia,  aphit'ande  engembe
kula ephoko, baokophela la yookala seenda bophiti yaingembe. 11 Laalika
nk'one  ookelaki  mbo:  tokitshake  mposa,  nk'ande  ookelaki  mbo:
todjaakake. Asoko nkula we otokitsha mposa, wook'ende oodjaaka bonto,
we ombooyala bompitshi yaingembe. 
12 M'ako nde, loyaaka litephelaka la likelaka seenda banto baasaya ekoka



nda lilokola nda lingembe linda liyaulamela. 13 Laalika elingelo y'ekoka
eepha l'iseyi ookoyala aele one oophokame iseyi; iseyi lilekola elingelo
y'ekoka boolo. 
14 Bainami, nsongo ekono eeyala la bonto aakel'ande mbo ndjali layimelia
aye bekeleli  benande bepheenye? Yimelia  linda seeseko likoki  yookaya
iiko?  15  Wook'ende  bonangoya  nkula  nkan'endiso  ayali  botaka,  nkula
l'osamb'onda  toma  tondaila  tonda  wina  la  wina,  16  Nkina  omoli
ndat'enyandiso  asaasagela  mbo  lokendaakala  whee,  loy'okake  tshaa,
lookinde toma tondaila; aye aphakaye ene esamb'iyo nda baonge bandiyo,
asoko nsongo eyali  nko? 17 Asoko yimelia liiphutshumiame la bekeleli
liyoowa, 
18  Bonto  omoli  aokosanga  mbo  :  we  la  yimelia,  emi  la  bekeleli.
Ontshumie yimelia lindawe liiphoyali la bekeleli,  emi ndoko kotshumia
yimelia  linema  la  bekeleli  benami.  19  Animeliawe  mbo  Nkumundjeyi
eeyali ephoko, eyali bolotshi. Bekali yimeliakal'iyo seeko la lilengaka. 
20 Aye we bonto nk'onto, opheye nde mbo yimelia liiphoyale la bekeleli
liyali  mpâpa?  21  Nkoko  endiso  Abalahama  atolongaki  nde  mabekeleli
benande,  akiande oolesaka  boonade Isaka  nande lidjaakema?  22 Asoko
yeeyaka mbo: yimelia linande litanemaki mabekeleli benande, la yimelia
linande lilonganaka ma bekeleli benande. 23 Ako nde eekokiama bokotelo
mbo  Abalahama  imiliaki  Nkumundjeyi.  Iyo  balolaki  yimelia  linande
seenda bolotshi bonande. Bakelaki mbo ande ayali isoke ina Nkumundjeyi.
24 Asoko inyo yeenaka mbo: bonto yiikaka ma bekeleli benande, aphiike
nko ma yimelia lintolo. 
25 Ako nde, nkula Rahaba, ooki bokitshi ya mposa onda bonene, atiikaki
nde  mabekeleli  benande,  akiande  yaambaka  banto  bakiy'osokolaka,
akiande yâlekiaka na mboka enkina? 26 Seeyali djoonge liipha la loomo
liwaaka, seeko nde seewa yimelia lipha la bekeleli.

Tshipita 3
1  Bainami,  lotoyaalake  banto  phala  bandeekia;  inyo  lopheye  mbo  iso
tookoyala  l'ekoka eeleki  bonene;  2  Laalika  isaumatoyali  yiilaka  mpima
nda baoyi phala. Nkina bonto aphobaane iyaku malolaka lonande, ayawe
ande aolongana, ande yeeyaka yiikia djonge linande bia. 
3  Iso  lilembakanyama  la  falasa  bekulu  nd'iko  yêya  likenda  wûli
boolang'iso.  Liyaaka  iso  lisuma  bokulu  ko  djoonge  lina  nyam'iko
likalimua. 4 Inyo liphala nkula nd'asuwa, balimbaka liyala benene, beko
likendaka la mpoopo inda yoolo, aye nda beko yungulama, eyali l'ilenda
inda isali. Seeko nde seeyali lolemu 5 Ako la lolemu loyali empuli enda



djoonge  end'istshila,  aye  loko  likelaka  baoyi  ban'anene.  Lophala  phele
seeyali innonyi liphetshaka bolomba ya nkonyi. 6 Lolemu loyali seenda
tshaa. Lolemu loyali bonkundji ya baoyi ban'ombebaayali nda limpuli ya
baonge bandiso.  Loko liiphitaka djoonge bia,  liphetshaka nyomo bia la
tshaa iphetshama maelenga enda tshaa. 
7 Laalika bosoka nyama bia la mpulu, la djomba bia liiyaasuma la toma
bia tooyali na ntando in'enene likoka yaekelia, la banto yaekeliaka, 8 Aye
laako  l'onto  ondeeya  yeekelia  lolemu.  Loko  loyali  emb'en'ombe
eeyaphukia phukia, loolola too laolenga lond'eweli. 
9  La  lolemu  nd'eyaliso  limemiaka  Nkum'endiso  l'Aph'endiso,  nko  la
lolemu  loko  nd'eyal'iso  yaambaka  anto  baan'angemaki  nd'opho  bonda
Nkumundjeyi.  10  Djoyi  linda  waambo  laind'insonyi  yoolaka  nko
m'olumvu bophoko. Baind'iso,  ephoyali  basimba nda baoyi basoko liyala
seesoko.  11 Eteko y'ashi  ephoko yeeyaka yoolia  baashi  band'asimba  la
baashi  band'ololo liphoku liphoko? 12 Bain'ami,  bosawu likoka litshwa
tophele?  Bokoli  bond'atophe  likoka  litshwa  nsawu?  M'ako  baashi
band'okwa baphokoke yoolia baashi band'olotshi. 
13  Ok'onto  ooyali  la  mpima,  l'esalo  ndanteny'aninyo ?  Ande  atshumie
bonto baoyi ban'ande la bekeleli benande y'asimba, la liyaakata linande, la
mpima  enande.  14  Aye,  nkin'inyo  looyaala  la  djuwa  la  bekookoli  nda
betem'eninyo,  lotoyaatombike,  lotosangake  bophoto  nda  baoyi  banda
soosolo.  15  Mpima  enda  soosolo  etokitela  ma  loola,  eko  eyali  mpima
en'anse, eyali  enda djooge, enda bomeki y'anto.  16 Laalika aayali  luwa
l'okookoli, m'ako nde eeyali lophiito la baoyi ban'ombe bia. 
17  Ayemi  mpima  eekitelaki  ma  loola,  boso  eko  eyali  phetoopheto,
m'okongo eyali wee, lako beloko, eko nde en'oondo. Eko eelola l'iseyi, la
baoyi  band'asimba.  Ephoyali  l'okookoli,  lako  lokeso.  18  Baoyi
band'asimba baonama nda wee eele banto balanga wee.

Tshipita 4
1 Mposo l'esela ndateny'aninyo liyakaka ma nko ? Ephoyali nde ma lilula
l'iyaali  liiluuyak'osela  nd'etema ?  2  Inyo  likombolaka  toma
tophiiny'okatshi,  inyo  lidjaakanaka,  likombolaka  toma  toophiinyokoke
yaaya. Inyo likotanaka yuunaka besela. Inyo lophaaye laaliko lophootshe.
3  Aayal'inyo  yootshaka,  lophaye  laalika  inyo  yootshaka  bootshootsha,
nd'oloko band'inyo liyaasalanganya. 
4 Inyo basi likitshi ya mposa, inyo lopheye mbo : isoke inda baoyi banda
motshi aphoyali isoke ina Nkumundjeyi ? M'ako, bonto bia oolanga liyala
isoke inda baoyi banda motshiaphoyali isoke inda Nkumundjeyi. 5 Inyo



likaneliaka  mbo  bakotelo  b'aakaki  bokotaakota  ?  Ephopho  end'Olotshi
eend'uli nd'etem'endiso litokombolaka la luwa ? 6 Laalika eko litookaaka
lolango loopha l'iiyeli  nd'aliko a lolalngo loopha l'iyeli.  M'ako bakotelo
baosanga seene :  Nkumundjeyi  litonaka bosi  bayômbia,  ay'ande likaaka
oyaakitelia lolango loopha l'iyeli. 
7  M'ako,  lokokiaka  seelanga  Nkumundjeyi.  Losukako  bontetembe  la
bomeki nande lilolota. 8 Lotutamaka eele Nkumundjeyi, ande aokotutama
l'inyo.  Inyo  bando  ban'embe,  losolaka  bakat'aninyo;  losolaka
betem'eninyo,  inyo  basi  betem'ephe.  9  Loyaaphelaka,  lo  yaakonyaka,
lolekaka. Toola ton'inyo tokalimwe lokoonyo, bosalu bon'inyo bokalimwe
eephe. 10 loyaakitelaka nda baiso banda Nkumu, ande aokoluulelia. 
11  Bainiso,  lotofundanake.  One  uufunda  wiinande,  nkula  lilombolia
wiinande,  ande  ayee  seenda  bonto  oofunda  lingembe,  la  seenda  bonto
oolombolia lingembe. Laalika aalombolia we lingembe, aye we ophokele
seelanga  lingembe,  we  oyee  ishushi.  12  Nk'ont'ophoko  ooyali  bonto
bondila  lingembe l'ishushi,  andî  ooyali  la  mpamba enda likweya bonto
l'oloko nkula yoodjaka. 
13 Loyakaka inyo basanga mbo: win'one nkul'ankesa tookokenda nda ngili
en'onene, tookuukulama nkoko iyeeli y'etsho ngane, tookosombia baoka,
tookaaya nsongo. 14  Aye lopheye baoyi baayaala lomi la nkesa. Loomo
lon'inyo loyali no ? Inyo loyali seenda lomonge looyali yeenyaka empuli
end'isali,  m'okongo  lootshwa.  15  Liiyali  l'inyo  likela  mboka :  nkina
Nkumu lilanga, tookoyala la loomo, tookokela seene nkula seene. 16 Aye
faf'ene, inyo lootangola laiyatombia l'ininyo. Bayombi'ane bayali bombe.
17 M'ako, bonto bondeya likela djoyi linda bolotshi, nkina ande aphokele,
djoyi liko liyali bombe eel'ande.

Tshipita 5
1 Aye inyo base  liyonga,  loyaka  lookombe ilaka,  lolelaka,  lotaatanaka,
laalika djeelo liindasa liyaka eel'inyo. 2 Likondja lin'inyo loyookophonda,
litoo l'in'inyo liyookolewa eele ndelelia. 3 Paunyi in'inyo la  nfesa  in'inyo
iyotsshwa  malangu.  Malang'ako  baokoyala  eel'inyo  mbo  loyali  l'ekoka,
baokola baonge banninyo seenda tshaa. Inyo loyatomanyelia baumba nda
betsho  bend'esuka.  4  Bafuto  band'as'olemo  mbaalosalelaki  likamvwa,
baakinyo  yaakatelaka  bakaiko  balela.  La  balelo  ban'anto  baalonukelaki
toma m'asala ban'inyo baokita nd'antonyi banda Nkumundjeyi. 5 Inyo loki
yeenaka bolotshi  naa motshi,  loki l'osalu :  loki  likindjaka betem'en'inyo
wina  la  wina  l'odjakelo  y'anto.  6  Inyo  loosambe  lilongia,  lodjaakaki
bont'ond'olotshi, ootoluunya bosela. 



7  Bain'iso,  lotshingingalaka  elenge  nde  aayaka  lomi  Nkumu.  Lophala
bokambi  yaisala  lililaka  yaaya  toma  tookinde  yoonaka.  Ane
litshingingalaka  elenge nde  mbula  iyoolwa,  l'end'atango,  l'enda  suka.  8
L'inyo lotshingingaalaka, lokembiaka betem'en'inyo laalika betshu benda
Nkumu liyaka beetutama. 9 Bain'iso, lotophindake litephelanela tonshimo,
lophookita ndaisamba lilombo. Inyo lophene ishushi emi nda nda wiiso. 
10 Bain'iso, bane baaki lisangaka djoyi linda Nkumu bayale banto ban'inyo
yookola nda djeelo la botshingingalo. 11 Looka, iso lisangaka nda banto
baayakitelia,  ay'iso  bayali  l'insonyi.  Inyo  tooloka  seeki  botshingingalo
bonda  Ijobo,  loyeene  la  esuka  enda  Nkumu,  la  seekinde  liyakataka,  la
seekinde l'iseyi. 
12 Bain'iso, ndaalika baoy'asoko, lotosimbake loola nkula motshi, nkula
nsimbi enkina. Eende, iinde en'inyo elale iinde, lako en'inyo eyale lako,
laalika liphoyali l'ephitanelo. 
13 Bonto omotshi aende l'elo ndant'eny'aninyo ? Ande ootshe. Bonto aende
l'osalu ? Ande eembe besambo. 14  Bonto aende la nkangi ? Ande eete
lingambi linda Ekelezia bootshelie,  bookuute  nsali nda liina lina Nkumu.
15  Bootsheli  booyaali  la  yiimelia  bookikia  bose  nkangi,  la  Nkumu
aakwetola. Nkina akelaki nde bombe, bembe en'ande beekophophiama. 16
Asoko  nko  lisangelana  bembe  ben'inyo  nda  inyo  likonywa.  Bootsheli
bon'onto oond'olo yeeyeka likela baoyi ban'anene. 
17  Elidja  aki  bonto  seend'iso;  aakiande  otshingingalaka  yootsha
Nkumundjeyi  mbo:  tolweliake  mbula,  mbula  itolwa  benonyi  besato  la
ngond'otowa.  18  Ande  onduutaki  yootsha  ko  loola  loolwoliaki  mbula,
motshi iindooliaki toma. 
19 Bain'iso, nika bonto ndanteny'an'inyo aunga ma mbako enda soosolo, la
omoli asoungola; 20 ande eeye mbo: bonto onungola bonto on'ombe ma
mboka  eekiande  yuungaka,  aiikia  loomo  lon'ont'oko  ma  beweli,  la
aokokuka phala enda baoyi ban'ombe.


